
референдумда қабул қилинган янги таҳрирдаги Ўзбекистон Республикаси 

Конституциясида инсон ҳуқуқ ва эркинликларини ҳимоя қилишнинг мутлақо янги 

механизмларини назарда тутувчи конституциявий асослар мустаҳкамланди[1].  

Жиноят-процессуал функциялар жиноят процессининг моҳияти ва ижтимоий 

йўналишини белгилайди. Улар амалий фаолиятдан устун эмас, балки унинг тўғри 

йўналиши ва ҳуқуқий моҳиятини ифода этади[2].  Жиноят процессининг функциялари 

ҳақида сўз юритганда, жиноят процессуал муносабатлар ҳақида фикр юритмасдан иложи 

йўқ. Жиноят процесси давомида амалга оширилаётган ҳар қандай муносабатлар жиноий-

процессуал муносабатларни ташкил қилади. 

Жиноят процессининг функциялари тизими ва таснифланиши, уларнинг ўзаро 

мутаносиблиги ва мустақил тизимли мужассамлашуви масаласи ечимини топмаган. 

Шунинг учун жиноий процессуал ҳуқуқ назариясида процессуал функциялар 

муаммоларини ўрганишга катта эътибор берилади. Жиноят процессига оид илмий 

нашрларда, монографиялар, дарслик, қўлланма ва илмий мақолаларда жиноят 

процессининг функциялари тўғрисида турли фикрлар билдирилади. 

Биринчи навбатда, таснифлаш мезонлари, функциялар моҳияти билан боғлиқ бўлиб, 

процессуалистлар ўртасида ушбу масалалар бўйича мунозаралар бугунги кунда процессуал 

функциялар муаммосига иккита тубдан фарқ қиладиган ёндашув мавжудлигига олиб келди. 

Улардан биринчиси, М. С. Строгович[3] томонидан ишлаб чиқилган бўлиб, анъанавий 

бўлиб, учта асосий процессуал функцияни таъминлайди: айблов, ҳимоя ва ишни ҳал қилиш. 

Иккинчи ёндашув жиноятларни тергов қилиш, фуқаролик даъвосини қўллаб-

қувватлаш ва шунга мос равишда ундан ҳимоя қилиш функциялари, шунингдек гувоҳлар, 

экспертлар, мутахассислар, холислар, таржимонлар ва бошқалар сифатида иштирок 

этадиган шахслар томонидан амалга ошириладиган ёрдамчи функциялар билан 

тўлдирилади. Функциялар тизимини кенгайтиришда олимлар жиноят-процессуал 

фаолиятининг ҳар бир субъекти қуйидаги ишларни бажариши керак деган фикрга амал 

қилишди: битта процессуал функция борми, шунинг учун уларни таснифлаш 

субъектларнинг турлари бўйича амалга оширилади[4]. 

Р.Д.Рахунов жиноят процессида қуйидаги функцияларни белгилаб беради: ишни 

тергов қилиш, айблов, ҳимоя қилиш, фуқаролик даъвосини сақлаш, фуқаролик даъвосидан 

ҳимоя қилиш ва ишни ҳал қилиш[5].  

В.Н.Шпилевнинг фикрича, жиноий процессуал функцияларга қуйидагилар киради:  

жиноят ишини дастлабки тергов қилиш,  

айбланувчини ҳимоя қилиш,  

прокурор назоратини амалга ошириш,  

жиноят ишини суд томонидан кўриб чиқиш ва ҳал қилиш,  

жамоат ташкилотлари вакили,  

хусусий айблов,  

фуқаролик даъвосини киритиш ва асослаш, фуқаролик даъвосига эътироз билдириш,  

жабрланувчи, фуқаролик даъвогар, фуқаролик жавобгар, гумон қилинувчи ва 

айбланувчининг вакиллиги,  

жиноят процессини амалга оширишда ёрдам беришнинг ёрдамчи функцияси[6].  

Юқоридагилар ва турли даврларга оид илмий адабиётларни таҳлил этиш натижасида 

аввал кўрсатилганлардан ташқари қуйидаги жиноий процессуал функцияларни ҳам 

ажратиб кўрсатиш таклиф этилганлигини кўрсатди:  

1) прокурор назорати функцияси[7];  

2) шахснинг процессуал манфаатларни ҳимоя қилиш функцияси[8];  

3) юридик ёрдам кўрсатиш функцияси[9];  

4) айбланувчини қидириш функцияси[10];  

5) жиноят содир этган шахснинг жиноий жавобгарлигини асослаш функцияси[11]; 

6) жиноят содир этган шахснинг ҳуқуқлари ва қонуний манфаатларини ҳимоя қилиш 

функцияси[12];  

7) исботлаш ва қарор қабул қилиш функцияси[13];  

8) жиноят натижасида жабрланувчига етказилган зарарни қоплаш функцияси[14];  

9) профилактик тарбиявий функция[15];  

10) суд назорати функцияси[16];  

11) ҳимоячининг процессуал қонунийликни таъминлаш функцияси[17];  

12) таржима функцияси[18];  

13) ижтимоий функциялари - гносеологик, теологик, сиёсий, аксиологик[19].  

Фикримизча, жиноят процессининг функцияларининг тизими ва таснифланиши, 

уларнинг ўзаро мутаносиблиги ва мустақил тизимли мужассамлашуви масаласи ўзининг 

ечимини тўлалигича топмаган.  

Айтиш керакки, айрим процессуалистлар жиноят процесси функцияларни 

таснифламасдан ягона рўйхат тарзида келтирган ва улар бир биридан мустақил равишда 

ишлайди дея фикрни илгари сурган. Бошқа гуруҳ олимлари эса жиноят процессуал 

функцияларни икки гуруҳга – асосий (одил судлов, айблов, ҳимоя) ва қўшимча (тергов, 

зарарни қоплаш, жиноятларни олдини олиш) функцияларига таснифлаганлигини 

кўрсатади. 

Ушбу ҳолат жиноят процессуал функцияларни таснифлашда бир хиллик йўқлигини, 

шу билан бирга функциялар назариясини ривожлантиришга қаратилган уринишлар хали 

ҳам олиб борилаётганлигини намоен қилмоқда.  

Шу билан бирга Л.В.Головконинг «...процессуал функцияларни чегаралаш 

концепцияси хусусий илмий назариядан бошқа нарса эмас, у ҳуқуқшуносликда аксиома ҳам 

универсал илмий назария ролига даъво қила олмайди. Жиноят-процессуал функцияларнинг 

«триадаси» процессуал фанда мавҳум усулнинг ажойиб ютуғи бўлиб, ўзини дарсликлар 

саҳифаларида ажойиб намоён этади ва жиноят процессини ўрганишни бошлаган 

талабаларга процессуал материяни ўзлаштиришга ёрдам беради”[20], деган хулосасини 

қувватлаш мақсадга мувофиқ, деб ўйлаймиз. 

Шундай қилиб, юқорида келтирилганларнинг илмий-назарий таҳлили ҳозирги кунга 

илмий тадқиқотларда жиноий процессуал функциялар назарияси камдан-кам ҳолатда ва 

етарли даражада асосланганлиги ва ўзининг амалий мужассамланганлигини кўрамиз. 

Жиноят процессини ўрганган тадқиқотчилар процессуал функцияларнинг янги 

концепциясини таклиф қилмасдан, ўз илмий иши йўналишидан келиб чиққан ҳолда янги 

функцияни таклиф этишган ёки асосий функциялар бўлган айблов ёки ҳимояни ёхуд уни 

рўёбга процесс иштирокчиларнинг процессуал ҳолатини яхшилашни таклиф қилишган.  

Жиноят процессининг вазифалари (ЖПК 2-м.) ва унинг асосий принципларига 

асосланиб (ЖПК 10-27-м.), жиноят ишида у ёки бу шахс ёки орган томонидан кўзда 

тутилган функционал ҳуқуқий манфаатларни ҳисобга олган ҳолда, қонун чиқарувчи барча 

иштирокчиларни ЖПКнинг IV бўлимида гуруҳларга ажратилган. Қонун чиқарувчи 

томонидан суд биринчи гурухга киритилган, чунки у Конституцияга мувофиқ давлат 

ҳокимияти органларидан бири ҳисобланади; иккинчи гуруҳга жиноий процессида иштирок 

этувчи жамоатчилик вакиллари, учинчи гуруҳга эса жиноят процессида щз манфаатларини 

ҳимоя қилувчи шахслар ва ҳимоячилар (энг қизиғи ушбу гуруҳга ҳам жабрланувчи, ҳам 

айбланувчи киритилган), тўртинчи гуруҳга эса “жиноят процессининг бошқа 

иштирокчилари” киритилган. 

Таъкидлаш жоизки, “Кодексда терговчига нисбатан ҳам худди суд органига 

ажратилгани каби терговчи ваколатлари ва унинг мустақиллиги кафолатларини кўзда 

тутувчи алоҳида мустақил боб ажратилиши керак” деган фикрни илгари сураётган олимлар 

ҳақдирлар[21]. Табиийки, бундай боб нафақат бошқа мансабдор шахсларнинг ваколатлари, 

уларнинг вазифаларини, балки дастлабки тергов жараёнида ишларнинг ҳолатларини ҳар 

томонлама ва тўлиқ ўрганишни ҳам ўз ичига олиши лозим. Амалдаги ЖПКда мазкур боб 

мантиқан: “Жиноят ишларини юритишга масъул бўлган давлат органлари ва мансабдор 

шахслар”[22] деб номланган. Бизнингча, терговчи ва суриштирувчининг исботланиши 

лозим бўлган ҳолатлар тўғрисидаги ҳақиқатни тўплаши ва аниқлаши, нафақат 

жабрланувчининг, балки гумон қилинувчининг ҳам позициясини ҳисобга олган ҳолда 

бошқача, мустақил ва холисона муносабатда бўлиши ҳамда иш бўйича рақобатбардошлиги, 

келажакда қонуний ва адолатли суд қарорини чиқариш учун зарурий шароитларни 

таъминлайди. 

Шундай қилиб, бир қатор илмий ишлар ва ҳуқуқни муҳофаза қилиш органлари[23] 

нинг амалиётини таҳлил қилиш асосида, жиноят процессининг вазифаларининг 

бажарилишига қаратилган жиноят-процессуал функцияни амалга оширишдаги иштирокига 

қараб, унинг иштирокчилари қуйидаги гуруҳларларга бўлиниши керак: 

1) одил судловни амалга оширувчи иштирокчилар - суд (судья); 

2) айбловни амалга оширувчи орган ва мансабдор шахслар – прокурор, терговчи, 

тергов органи бошлиғи, суриштирувчи, суриштирув органи бошлиғи, терговга қадар 

текширув органи мансабдор шахси, терговга қадар текширув органи бошлиғи, шунингдек 

жабрланувчи, хусусий айбловчи, фуқаровий даъвогар, хусусий айбловчи, қонуний 

вакиллар; 

3) жиноий процесснинг ҳимоя томонидан иштирокчилари – гумон қилинувчи, 

айбланувчи, судланувчи, ҳимоячи, фуқаровий жавобгар, қонуний вакиллар, вакиллар; 

4) бошқа иштирокчилар – ЖПКнинг 8-бобида кўрсатилган жиноий процесс 

иштирокчилари – гувоҳ, эксперт, мутахассис, таржимон ҳамда ЖПК билан тартибга 

солинадиган айрим жиноят-процессуал фаолиятни амалга оширишга жалб этилган ҳар 

қандай шахслар -  суд мажлисининг котиби, судья ёрдамчиси, суд ижрочилари, гувоҳнинг 

адвокати, процесс иштирокчиларининг қариндошлари ва яқинлари, гаровга қўювчилар, 

реабилитация қилинган шахслар, психолог, педагог ва бошқалар). 

Жиноят процессининг барча иштирокчиларини бу тарзда уларнинг амалга 

оширадиган функцияларидан келиб чиққан ҳолда таснифланиши бизнингча, уларнинг 

турли процессуал-ҳуқуқий мақоми ва мақсадини, жиноят процессида иштирок этиш 

мақсадлари ва кўзлайдиган манфаатларини акс эттиради, шунингдек, дастлабки терговни 

амалга оширувчи мансабдор шахсларнинг процессуал масалаларни ҳал этишда 

мустақиллиги ва холислигини оширади. 

